
 

 

 

 

18. juli 2016 

 

Inatsisartut suleriaasianni § 37 naapertorlugu, matumuuna Naalakkersuisunut imaattumik 

apeqquteqarniarpunga:  

Apeqqut: 

1. Naalakkersuisut Meeqqaat atuarfianni annertusisamik immikkut 

atuartitsisarneq pillugu saqqumiussaqarnissaannik kissaateqarfigineqarput: 

 

(a) Meeqqaat atuarfianni atuartut annertusisamik immikkut 

atuartitsinneqartut, ukiumut agguaqatigiisillugit qassit atuarfimmit 

anisarpat?  

(b) Meeqqaat atuarfianni atuartut annertusisamik immikkut atuartitsinneqartut 

qassit atuarnertik naammassisarpaat? (Meeqqat atuarfianni 

inaarutaasumik misilitsinneq)  

(c) Meeqqaat atuarfianni atuartut annertusisamik immikkut atuartitsinneqartut 

qassit atuarnertik naammassinermi kingorna ilinniarfinnut 

suliffinnulluunniit ingerlaqqittarpat, imaluunniit suliffisaqartinneqartarpat?  

(d) Meeqqaat atuarfianni atuartut annertusisamik immikkut atuartitsinneqartut 

qassit atuarnertik naammassingaangamik siusinaartumik 

suliunnaarnersiuteqalertarpat?   

(e) Meeqqaat atuarfianni atuartut annertusisamik immikkut atuartitsinneqartut 

angusaat pillugit qaqugu naliliinissoqassava (Qulaani apeqqutit b-c-d 

naapertorlugit)? 

 

2. Annertusisamik immikkut atuartitsinneqartut ingerlaqqinnissaat 

qulakkeerniarlugu arlaatigut Meeqqaat atuarfiat qimakkunikku 

ingerlaqqinnissaannik isumannaarisussanik maannakkut attuutsinneqartunik 

aaliangersaasaqarsimava, (Ilinniarfiit, suliffiit il.il.)?    

 

3. Annertusisamik immikkut atuartitsinneqartut ingerlaqqinnissaat 

qulakkeerniarlugu arlaatigut Meeqqaat atuarfiat qimakkunikku 

ingerlaqqinnissaannik isumannaarisussanik  (Ilinniarfiit, suliffiit il.il.) 

Naalakkersuisut eqqarsaatersuuteqarpat?    

 

(a) Akuerineqarpat: Naalakkersuisut suna iliuuseriniarpaat?  

 

4. Siunissami angajoqqaanut, atuarfinnut, suliffeqarfinnullu suleqatigiittoqarluni 

annertusisamik immikkut atuartitsinneqartut ataasiakkaat 



inuussutissarsiutitigut ilinnniakkamik aallussisinnaanissaat 

aaqqissuunneqartuuppat naggataatigulli ilinniartoq ilinniagaqarnermik 

uppernarsaammik allagartartaarluni. Naalakkersuisut pitsaaqutinik 

ajornartorsiutinillu sunik kinguneqarsinnaanera oqaatigisinnaanerpaat? 

  

(a) Naalakkersuisut eqqarsaatersuutigisinnaanerpaat taamatut ilinniarnermut 

aaqqissuussineq ilinniagaqarnersiutinik pisartagaqarnermik 

aaqqiivigineqarsinnaanersoq – Naalakkersuisut missigersorsinnaanerpaat 

qanoq annertutigisumik pisortat aningaasaqarnerannut 

kinguneqarsinnaassanersoq? 

 

 

5. Meeqqat atuarfianni immikkut ittumik atuartitsisarneq aammalu allamik 

immikkut perorsaanikkut ikiorsiisarneq pillugu Namminersornerullutik 

Oqartussat nalunaarutaat nr. 22, 23. juli 1998-imeersumi allassimasut 

saniatigut atuartut pineqartut annertusisamik immikkut atuartitsinneqartut 

eqqornerusumik nalunaarsorneqarsimanerpat?  

 

6. Annertuumik innarluutillit ikiorserneqartarnerat pillugu Namminersorlutik 

Oqartussat nalunaarutaat nr. 8, 25. juni 2014-imeersumi periarfissat Meeqqat 

atuarfianni immikkut ittumik atuartitsisarnermut tunngatillugu 

atuutsinneqarnerpat? 

 

7. Naalakkersuisut apeqqummut tunngavilersuummullu pineqartumut atatillugu 

allamik assigusumik saqqummiussassaqanerlutik? 

 

 (Inatsisartuni ilaasortaq Mimi Karlsen, Inuit Ataqatigiit) 

 

Tunngavilersuut: 

Isumakuluutigaara atuartut amerlavallaat Meeqqat atuarfianni immikkut ittumik 

atuartitsineqartut Meeqqat atuarfianniit ilinniarfinnut ingerlaqqittannginneri, akerlianilli 

siusinaartumik sulisinnaajunnaarnersiuteqalersarnerat.  

Taamaattumik apequtigissallugu tulluartuusoraara, inuiaqatigiittut atuartut Meeqqat 

atuarfianniit ilinniarfinnut ingerlaqqittarnissaannik, suliffittaarnissaannik imaluunniit 

isumalimmik atuarfimmit anereernermi sammisassaqarnissaannik ikiuinerput naammannersoq. 

Tamanna qularutigaara.  

Tamanna tunngavigalugu eqqarsaatersuutigaara inatsisartut ataatsimiinnissaannut 

aaliangingassamik siunnersuuteqarnissara. Tassungalu atatillugu Naalakkersuisut 

qinnuiginiarpakka apeqqutikka akissuteqarfigeqqullugit.  

Apeqqutikka ullut suliffiit qulit iluanni akineqarnissaat kissaatigaara.   

 


